
Presoen salaketa oihua 
ALCOLEA·KO EGOERA. Kordobako espetxean diren presoek 

«ia egunero» pairatzen dituzten jipoiak salatu dituzte 

Edurne Begiristain I GASTEIZ 

K
ordobako Alcolea 
espetxean dauden eus­
kal preso politikoek 

«behin eta berriz» jasaten 
dituzten jipoi eta tratu txarrak 
salatu dituzte. Alcolean dauden 
zortzi euskal preso politikoak bi 
taldetan banatuta daude; 
batzuk modulu arruntetan (Ina­
xio Crispin, Guillermo Mara-

non, Ibon Munoa eta Ricardo 
Prieto), eta beste batzuk bakar­
tuta (Fernando Garcia Jodra, 
Unai Parot, Joseba Urrusolo 
Sistiaga eta Harriet Iragi). Hona 
hemen euskal presoen salake­
taren laburpena. 

BAKARTUTAKO EN EGOERA. Bakar­
tze moduluek 22x8 neurriko pa­
tioak dituzte, eta, bertan, komu­
na, mahai bat eta lurrera solda-

tutako bi banku daude. Euria 
egiten duenean, beste areto ba­
tera eramaten dituzte. Areto 
hau patioa baino txikiagoa da. 
Ziegetako leihoetatik hormi­
goizko horma bat ikusten dute 
soilik. 

MIAKETAK. Miaketak «egunero­
ko ogia» direla salatu dute: 
«Ziegatik irtetean, sartzean, te­
lefonoz deitzera joatean, bisita 

izatean ... ». Miaketak metalak 
detektatzeko raketekin egiten 
dizkietela diote, eta, normale­
an, presoa bakarrik egoten da, 
lau espetxe funtzionarioz ingu­
ratuta. Ziegak ere egunero mia­
tzen dizkiete, presoak patioan 
edo ziegatik at direnean. 

JIPOIAK ETA TORTURAK. Modulu 
arruntetan dauden presoak 
«edozein gatazka izateagatik» 
bakartze ziegetara eramaten di­
tuztela azaltzen dute presoek. 
Bertan, funtzionarioek «ongie­
torri berezia» egiten diete, ale­
gia, galtzon tzilotan j arrarazi, 
eta lehen jipoia jasotzen dute. 
Ondoren, kamerarik ez dagoen 
beste gela batera eramaten 
dute presoa, eta, han, «eskubur­
dinez lotu eta torturatzen jarrai­
tzen» dutela salatu dute. «Hain­
bat kasutan, presoa egunean 
zehar behin baino gehiagotan 
torturatzen dute: korridorean 
porrekin jipoitu, ostikada eta 
ukabilkadak ematen dizkiote 
plastikodun eskularruekin ... ». 

HARRI ET IRAGIREN TESTIGANTZA. 
Valdemorotik Alcoleara era­
man zuten maiatzaren 30ean 
Harriet Iragi, eta bakartze mo­
duluan sartu. Ekainaren 4an, 
bortitz jipoitu zuten funtziona­
rioek. Arrastaka eraman zuten, 
iletik tiraka, eta ileak erauzten 
zizkioten bakoitzean, Harrieten 
buruak lurraren kontra jotzen 
zuen. Gela batera eraman, eta 
eskuak eta hankak ohe txiki bati 
lotu zizkioten eskuburdinak 
erabiliz. Porren puntak begie­
tan sartu zizkioten, eta kopetan, 
buruan eta barrabiletan ere jo 
zioten. Jipoitzen ari zitzaizkion 
bitartean, funtzionarioak sartu 

Modulu arruntetatik 
bakartzekoetara 
sartzerakoan, presoa 
gantzontzilotan jarri, eta 
lehen jipoia jasotzen du 

ziren, nola kolpatzen zuten 
ikustera. Guztira, hamabost 
funtzionario inguru bildu ziren. 
Iragiri odola burutik isuritzen 
zitzaiola ikustean, jipoitzeari 
utzi zioten, eta ohean bertan 
utzi zuten, lotuta. 

UNAI PAROTEN TESTIGANTZA. Zor­
tzi funtzionarioren artean han­
kak ireki zizkioten, eta «hilko 
zaitugu, urkatuko zaitugu, kar­
tzelatik ez zara bizirik atera­
ko ... » mehatxuak egin zizkio­
ten. Porrekin jotzen eta ostiko­
ak eta ukabilkadak ematen hasi 
zitzaizkion. Unaik, nola edo 
hala, lurretik arrastaka txoko 
batean babestea lortu zuen, bai­
na funtzionarioek berriz ere in­
guratu, besoak bortizki atzera 
bota, eta eskuburdinakjarri ziz­
kioten. Ziegara sartzean, ohera 
lotu, eta berriz ere aurpegian 
kolpeak ematen jarraitu zuten, 
konortea galdu arte. 

SALAKETAK. Eraso horien aurka 
salaketa egiteak ez duela ezer­
tarako balio diote presoek. 
Azaltzen dutenez, presoari ji­
poia eman ondoren, behin bai­
no gehiagotan espetxeak zigo­
rra edo partea deritzon orria bi­
daltzen dio presoari, 
«errugabea eta jipoitua, errun­
dun eta erasotzaile bihurtuz». 
Egoera hori salatzeko, presoek 
borrokaldi ugari egiten dituzte, 
gose greba barne. 


